
SIARAN MEDIA 

 

PMU PERKUKUH KEBAJIKAN PELAJAR MELALUI FOOBANK DAPUR SISWA MADANI 

 

MUKAH, 7 Oktober 2026 — Politeknik Mukah (PMU) terus memperkukuh komitmen terhadap 
kebajikan dan kesejahteraan pelajar menerusi pelaksanaan Inisiatif Foodbank Dapur Madani Siswa 
MADANI, yang dirasmikan di Polymall Kamsis, Politeknik Mukah. 

 

Inisiatif tersebut dilaksanakan sebagai salah satu usaha PMU dalam membantu pelajar yang 
memerlukan, khususnya dalam mendapatkan keperluan makanan asas sepanjang mengajian di 
kampus. 

 

Ketua Jabatan Hal Ehwal dan Pembangunan Pelajar (JHEPP) PMU, Hajah Sanmastri Sanusi, 
berkata inisiatif berkenaan mencerminkan komitmen institusi untuk memastikan aspek kebajikan 
pelajar sentiasa diberikan perhatian. 

 

Menurut beliau, PMU menerima peruntukan sebanyak RM31,000 daripada Jabatan Pendidikan 
Politeknik dan Kolej Komuniti (JPPKK) bagi melaksanakan inisiatif berkenaan. 

 

“Bantuan seperti ini mungkin kelihatan sederhana, namun impaknya kepada pelajar amat besar 
kerana kehidupan sebagai seorang pelajar bukan hanya berkisar tentang pembelajaran dan 
tugasan akademik, tetapi turut melibatkan perbelanjaan harian, kos makanan, pengangkutan dan 
keperluan lain sepanjang berada di kampus,” katanya. 

 

Beliau berkata, peruntukan tersebut akan dimanfaatkan bagi menyediakan bantuan makanan asas 
kepada pelajar yang memerlukan, khusunya mereka yang berasal daripada keluarga 
berpendapatan rendah dan kurang berkemampuan. 

 

Katanya, pelaksanaan Foodbank Dapur Siswa MADANI turut selari dengan hasrat Kementerian 
Pendidikan Tinggi (KPT) untuk memastikan kebajikan dan kesejahteraan pelajar terus diberikan 
perhatian, termasuk dalam menghadapi cabaran kos sara hidup. 

 

“Antara sasaran utama inisiatif ini adalah untuk menjaga kebajikan dan kesejahteraan pelajar, 
khususnya mereka yang memerlukan sokongan dari segi keperluan asas. 

“Dalam masa yang sama, usaha ini turut memberi perhatian kepada isu kos sara hidup di kampus 
yang sememangnya menjadi salah satu cabaran yang perlu dihadapi oleh sebahagian pelajar,” 
katanya. 

 

Sehubungan itu, beliau menyeru pelajar yang memerlukan agar tidak berasa malu dan segan untuk 
mendapatkan bantuan melalui saluran yang disediakan oleh PMU. 

 

Beliau turut mengingatkan warga pelajar supaya menggunakan kemudahan bantuan yang 
disediakan dengan penuh tanggungjawab demi memastikan inisiatif berkenaan dapat dimanfaatkan 
secara berterusan oleh pelajar yang memerlukan. 

 

Menurut beliau, kejayaan inisiatif tersebut bukan hanya bergantung kepada peruntukan dan 
penyediaan makanan, sebaliknya turut memerlukan semangat prihatin serta kerjasama seluruh 
warga PMU dalam mewujudkan komuniti kampus yang saling membantu. 

 

“Saya percaya bahawa kebajikan pelajar merupakan tanggungjawab bersama. Justeru, kejayaan 
inisiatif ini bukan hanya bergantung kepada peruntukan atau penyediaan makanan, tetapi juga 
semangat prihatin dan kesediaan warga PMU untuk saling membantu antara satu sama lain,” 
katanya. 

 

Beliau berharap Foodbank Dapur Siswa MADANI dapat dilaksanakan dengan baik dan terus 
memberi manfaat kepada pelajar yang memerlukan, sekali gus membantu meringankan bebas 
serta membolehkan pelajar memberikan tumpuan yang lebih baik terhadap pengajian. 

 

Inisiatif tersebut turut mendapat sokongan pihak pengurusan PMU dan warga kampus sebagai 
sebahagian daripada usaha berterusan institusi dalam memastikan kebajikan serta kesejahteraan 
pelajar sentiasa terpelihara. 

 

Pelaksanaan Foodbank Dapur Siswa MADANI di PMU diharap dapat menjadi satu bentuk 
sokongan kepada pelajar yang memerlukan, di samping memperkukuh budaya prihatin dalam 
saling membantu dalam komuniti kampus. 

